
У памяці сваіх знаёмых і сяброў Алесь Пісьмянкоў застаўся чалавекам, які спалучыў у сабе самыя яркія якаеці беларускага нацыянальнага характару: уменне бачыць прыгожае ў звыклых праявах паўсядзённага жыцця, духоўныя ідэалы, любоў да сваёй малой радзімы. Усе, хто ведаў паэта, адзначаюць, што ён быў надзвычай узнёслым, рамантычным чалавекам, ён вымяраў сваё жыццё і свае творы шкалою тых каштоўнасцей, што былі напрацаваны яшчэ нашымі далёкімі продкамі і правераны тысячагоддзямі беларускай культуры. Гэты маральны аспект і непарыўная духоўная сувязь паміж пакаленнямі праходзіць праз усю паэзію Алеся Пісьмянкова.
Ён нарадзіўся 25 лютага 1957 года ў вёсцы Бялынкавічы Касцюковіцкага раёна Магілёўскай вобласці. Каларыт вясковага побыту, прыгажосць родных мясцін, вобразы маці, сяброў займаюць цэнтральнае месца ў шмат якіх вершах паэта:
I вёдры, поўныя вады, 
I вочы, поўныя дабра, , 
Гляджу на матчыны сляды

На белай посцілцы двара.
Веска стала крыніцай творчасці паэта. Ён прайшоў значную творчую эвалюцыю, кола тэм пашыралася, але малая радзіма заўсёды займала ў яго творчасці важнейшае месца. Успаміны маленства вызначылі не толькі тэматыку яго вершаў, але і іх стылістыку, філасофію.
Алесь Пісьмянкоў скончыў філалагічны факультэт Беларускага дзяржаўнага універсітэта. Як згадваюць сябры, захапляўся рускай класічнай літаратурай. Па ўспамінах прафесара БДУ Таццяны Шамякінай, Пісьмянкоў-студэнт вызначаўся нейкім ідэальным стаўленнем да рэчаіснасці, узвышаным успрыняццем людзей. Заўсёды, нават калі ўжо быў вядомым паэтам, з выключнай павагай і любасцю — да слёз кранальнай — ставіўся да сваіх выкладчыкаў.
Прафісійная дзейнасць Алеся Пісьмянкова аказалася звязанай у асноўным з рэдактарскай работай. Спачатку ён працаваў у Касцюковіцкай раённай газеце, пасля ў штотыднёвіку "Літаратура і мастацтва", часопісе "Полымя", часопісе "Вожык" — галоўным рэдактарам. Некаторы час з'яўляўся сакратаром Саюза беларускіх пісьменнікаў. I ўсе гэтыя гады ўмеў захоўваць ясны розум, шырыню поглядаў. добрыя адносіны з прадстаўнікамі самых розных ідэалагічных кірункаў.
Паэтычны талент асабліва моцна праявіўся ў яго невялікіх вершах і мініяцюрах. Такія формы вымагаюць лаканізму і ў той жа час глыбокай метафарызацыі. Для кароткіх вершаў характэрны трапна прыкмечаныя імгненні жыцця, шматгранныя вобразы:
Люты ў валёнкі абуты,
Апрануты люты ў кажух. 
Люты 
спрабуе 
на лютні 
Апошні акорд завірух. 
Чуеце
лютага
лютню?

У лютага слых абсалютны.
Свае першыя вершы Алесь Пісьмянкоў надрукаваў у Касцюковіцкай раённай газеце ў 1973 годзе. Аднак першая яго кніга ўбачыла свет толькі праз 10 год. Наогул паэт заўсёды вельмі ашчадна ставіўся да слова, таму большасць твораў яго — кароткія вершы і мініяцюры. Ён не пісаў паэм:— можа быць, проста не паспеў зрабіцца эпікам... Не часта друкаваўся.
Першая кніга паэзіі Алеся Пісьмянкова "Белы камень" выйшла ў 1983 годзе. Асноўнай тэмай кнігі стаў зварот да каранёў, да вясковай культуры, прыроды і продкаў. Карані — цэнтральны сімвал кнігі, яго мы суетракаем у вершах "Упартыя карані", "Беларусі", "У вёсках нашы карані" і інш. На самым пачатку свайго творчага шляху паэт выбірае асноўныя эстэтычныя, каштоўнасныя арыенціры і будзе прытрымлівацца іх усё жыццё. Болыпасць вершаў пра Радзіму. Гэта могуць быць успаміны дзяцінства, пейзажныя замалёўкі або вершы на гістарычную тэматыку. Галоўная мэта, якую ставіць перад сабою паэт, — даць чытачу адчуць каларыт, духоўны стрыжань, асноўную ідэю.
Рытмічная карціна верша і сродкі мастацкай выразнасці родняць паэзію Алеся Пісьмянкова з фальклорнымі творамі. Нярэдка мы сустракаем у яго творах анафары, пералічэнні. Ён прымяняе змены рытму і розную даўжыню радка для ўзмацнення эмацыянальнай карціны, што вельмі важна для кароткіх па форме твораў.
Прыгажосць вёскі і прыгажосць горада, узаемасувязь паміж імі — аб'екты адлюстравання ў творах, але для самога паэта карані ляжаць у вёсцы, таму менавіта вясковыя краявіды апісваюцца з асаблівым замілаваннем.
Другі зборнік паэта выйшаў у 1988 годзе. Ён называўся "Чытаю зоры". Калі ў першым зборніку дамінавала тэма вёскі, прыроды, памяці аб дзяцінстве, то ў другім на першае месца выходзіць гістарычная тэматыка: "Чытаю тапаніміку", "Мае рэліквіі", "Думы Вітаўта", "Якаў Палачанін" і іншыя.
Вельмі паказальным у гэтым сэнсе з'яўляецца верш "Мае рэліквіі":
Не багата па ліку 
Ад продкаў рэліквій:
Сявенька для жыта, 
Меч старажытны.
Шолам з Нямігі, 
Скарынава кніга.
Ад каня Кастусёва 
На шчасце падкова.

У вершы падкрэсліваецца каштоўнасць кожнай рэчы, якая засталася нам з даўніх часоў каштоўнасць усяго, што родніць нас з продкамі. Гэты зборнік стаў другім крокам да спасціжэння пэўных філасофскіх ідэй. У станаўленні асобы адыгрывае сваю ролю і ўласная памяць і памяць народа, яго гісторыя.
Праз творчасць Алеся Пісьмянкова праходзіць вобраз следу. Як правіла, гэта след на снезе. Паказальнымі тут з'яўляюцца вершы "Санны след", "След" і інш. Часам узнікае асацыяцыя — рэйкі метрапалітэна пераклікаюцца ў свядомасці аўтара з санным следам з яго маленства. След, з аднаго боку, сімвалізуе шлях, аз другога ён выступае як сімвал памяці. Гэта другое значэнне стала асабліва моцным у паэзіі Алеся Пісьмянкова.
 З жонкай Аленай у дзень вяселля.
У 1994 годзе выйшла кніга "Планіда". У ёй на першае месца выходзяць вобразы неба, зор, планет. I шмат вершаў, прысвечаных хрысціянскай тэматыцы. Яго разумение хрысціянства глыбока народнае. Яно будуецца ў першую чаргу на пачуццях, а не на абстрактных дагматычных канструкцыях. Лепшыя з вершаў названага зборніка дапамагаюць адчуць менавіта гэтую народную, глыбінную аснову веры.
Паэт выходзіць на наступны ўзровнь філасофскага бачання свету. Кажуць, што чалавек павінен прайсці вялікі шлях, каб адчуць у сваей душы Вышэйшае, Боскае. Назіраючы за творчасцю мастакоў і паэтаў, аналізуючы іх біяграфію, мы пераконваемся, што гэта сапраўды так. Усяму свой час, і Алесь Пісьмянкоў якраз з тых паэтаў, якія пішуць тады, калі прыходзіць час напісаць той ці іншы верш, выказаць тую ці іншую думку. У яго няма вершаў няспелых.
Разам з тым мацнее і тэма адзіноты, непаразумення паміж людзьмі:
Ад неба блізкі ці далёкі, 
Хоць у царкве, хоць на піру — 
Паэт заўсёды адзінокі, 
Я гаварыў і гавару.
Кніга пісалася і выходзіла якраз у тыя гады, калі людзі ў болынасці сваёй былі занятыя паўсядзённымі клопатамі, заробкамі, элементарным выжываннем. Таму і нараджаюцца ў паэта думкі аб тым, ці запатрабаваны талент сення:
Крок за крокам, за крокам... 
За вярстою вярста. 
Падыходжу патроху 
Да ўзросту Хрыста.
Не цалуе Іуда, 
Не вядуць да крыжа, 
Мой лануцг непрыкуты 
Есць паволі іржа.
Вершы паэта вызначаюцца багатай мовай, дакладнасцю ўпабудове сказа, якая родніць паэзію Пісьмянкова з фальклорнай традыцыяй, з аднаго боку, і з традыцыяй класічнай літаратуры, з другога. Сапраўды, у вершах Алеся Пісьмянкова мы не знойдзем ускладнёных, абцяжараных збыткоўнымі элементамі сказаў.
Форма ў яго заўсёды падпарадкавана зместу. Тыя ці іншыя прыёмы выкарыстоўваюцца для выканання звышзадачы — у даволі кароткім вершы выказаць думку, перадаць настрой, стварыць ёмісты мастацкі вобраз. Вершы Алеся Пісьмянкова пазбаўлены выпадковых элементаў, невыразнасцей, недакладнасцей.
Нельга пакінуць па-за ўвагай і творы Алеся Пісьмянкова, напісаныя ля дзяцей: "Заўзятары" (1993), "Ласуны-веселуны" (1996). Як успамінаюць сябры паэта, ён часта паўтараў вядомае: для дзяцей трэба пісаць як для дарослых, толькі яшчэ лепш. Яго кнігі вершаў для дзяцей таксама ўзбагацілі беларускую літаратуру — дзіцячую. Сёння роля дзіцячай літаратуры недаацэньваецца але трэба памятаць, што густ і прыхільнасці чытача выхоўваюцца з самага дзяцінства. Прыгожыя, цікавыя дзецям, з густам і веданнем мовы напісаныя вершы адыгрываюць вялікую ролю ў выхаванні, яны фарміруюць павагу і цікаўнасць да нацыянальнай мовы і літаратуры.
[image: image3.jpg]



На свяце гумару ў Аўцюках.

Алесь Пісьмянкоў — лаўрэат прэміі Ленінскага камсамола Беларусі і Літаратурнай прэміі імя Аркадзя; Куляшова.
Паэта не стала 23 красавіка 2004 года. Ён пакінуў пасля сябе адносна нешматлікую спадчыну, але надзвычай каштоўную па сваіх мастацкіх якасцях.
Пра творчасць і жыгщёвы гилях Алеся Пісьмянкова можна прачытацъу зборніку:
Думаць вершы... : Вершы, эсэ, успаміны.  Мінск, Мастацкая —літаратура, 2005.
Краніца:

